〔台灣Holo語〕 ( This Holo Taiwanese literature “ ZionHua religious events “ , to state
1870-2010  , Taiwan ZionHua area , about Mazo religious social events ,….)

彰化伯仔咧搶轎

　　阿賢，即嗎咧讀大學三年級，伊蹛佇彰化八卦山腳「文化中心」e對面，真關心鄉土文化，不時嘛咧四界行踏，佇廟埕。佇古跡，佇菜市仔，佇古早厝……甚至山頭梏尾e所在，伊攏真認真咧走尋文化根源e線索，人咧講「田螺趖有痕」，無論按怎龜羅鼈趖，社下長短，空課按怎艱苦硬斗，叨頻若有一絲仔研究價值，伊攏無惜身命，潦落捙拚，即款精神，互咱茲文化界朋友，逐傢真給謳咾叨著。
　　今年舊曆二月尾，一年一擺e「大甲媽祖進香新港」，規模盛大e繞境活動，又閣欲進行矣，十外萬人，往回二百外公里，八工七暝，伊毋但是咱台灣人e國寶大典禮爾，佇國際上宛那排有著等呢，即聲阿賢又閣無閒莿莿矣，一工到暗，無惜艱苦流汗流滴咧走傱，唉！無要緊啦！為著興趣為著文化，無顛誕（重談）啦，上無嘛一步卡少年安呢，哈哈！阿賢今年特別注意e代誌，叨是大甲媽祖回鑾到彰化市e時瞬，按怎每一年攏下發生「搶轎」e慣例？這是真正奇巧，內底咁有暗藏啥乜神秘e內幕？也叨種種線索來顯示，伊毋是干礁善信過度熱情來搶轎，嘛毋是另外有烏道介入來肖扑（打）怨傢爾爾！絕對無赫簡單，拍算有寡空縫是非置咧？

　　咱普普也給看，若是干礁信徒熱情爾，搶轎e代誌，應該是一四界攏下發生，哪下獨獨發生佇彰化市？閣再講，哪下連肖續幾落年，嘛是攏佇彰化市，另外閣卡奇怪叨是，既然熱情信徒夾雜烏道歹人冤傢鬧事，按怎主辦單位，無噯路線改道，來避免困擾？猶閣，每年搶轎e代誌，鬧甲滿城風雨，彰化阿伯夆人罵慘矣，毋閣遂顛倒感覺真光榮？茲e代誌，阿賢e心肝頭，一直存有疑問，無的確（很可能）內底有暗藏機關咧，嗯才e瞬呤（於是乎），阿賢走去問當地有行情有學問e人里長伯仔，阿昆伯，伯仔講，搶轎e代誌，拍算（可能）佮彰化市歷史上悠久e媽祖廟－－南瑤宮，有真大e關係，安呢詳細，下凍去探聽南瑤宮e董事勇伯仔，看下凍問出淡薄也線索未？
　　叨安呢，透過好朋友e紹介呤（nia6），阿賢真緊叨尋著董事勇伯仔，勇伯仔歲頭食到八十捅，一世人江湖走跳跋撋，叨頻若咱彰化地頭e空空縫縫，社下長短，伊攏捌甲有偆去，呾搶轎e代誌，對伊來講不而顧是稍寡空課爾，這算零星兮（e的高音），無問題啦，「也呾互勢，小弟阿賢，有淡溥也代誌，欲拜託汝，有關彰化市佇大甲媽回鑾時，鬧甲滿城風雨搶轎e內幕長短，伊由來已久，請教勇伯公仔，這到底是啥款e內情？」「哈哈哈，少年兮免客氣，請坐，先飲一杯茶咧！若大甲媽搶轎e代誌，汝問了真著縫，即个代誌真複雜，簡單講一句，叨是安呢，原本彰化南瑤宮，每年佇媽祖生進前，爐主下領導五六萬信徒，落北港進香繞境，來回七八工，這是阮彰化人百外年來「專利」，毋閣同治九年（1870）e爐主林文明去互官廳兮（政府）暗殺了後，遂來停止，即嗎去互大甲媽祖落新港進香來取代，心理上袂逗搭袂平衡，尹e光彩去互人搶去，心肝頭ut卒，嗯才每年大甲媽回鑾到彰化e時瞬，下發生搶轎e慣例，一方面懷念爐主，一方面亦回想古早南瑤宮e光榮，這是代表咱彰化信徒e熱情，伊真正壯才真正拍拚咯，雖然有少數烏道咧鬧，奚無要緊啦。」
　　「勇伯公仔，真道謝汝e解釋，勞力噢，毋閣我卡少年，宛那無法度了解，彰化南瑤宮，按怎伊是正牌『五六萬信徒落北港進香』e大廟，尾溜也去互大甲鎮瀾宮搶去光彩，來心生ut卒？咁下凍麻煩咱勇伯仔，講卡詳細幼秀e，互阮茲嗣細少年人，有機下來聆聽教益，知影卡贅（濟）古早長短代誌安呢？」講煞呤，勇伯仔飲一嘴燒茶，應講「哈哈，下使下使，無問題啦，呾少年人加知一寡歷史典故，增加智識，這有好無歹e，歷史簡那一面明鏡咧，下凍古今對應，我佇茲講淡薄也互恁參考，逐傢品無輸贏兮，若有顛誕e所在，才多多包涵安呢！」

　　三工了後，勇伯仔又閣請阿賢烚燒茶，勇伯仔才咧講「佇古早專制e年代，利用宗教力量，聚眾遊行，是當權者上介驚惶e代誌，迭迭下引起政治糾紛，也叨靠勢人贅（多），逐傢互相借膽，而且宗教迷信，刀槍不入，嘛卡毋驚死，即聲若去互伊造反，專制者叨害溜溜矣，卡早清朝白蓮教之亂，甘陝回亂、義和團……攏差不多，真拄好，清朝尾期，台灣中部彰化地南瑤宮，每年攏有五六萬人進香北港e風俗，經回七八工，浩浩蕩蕩聲勢至揚，佇民間來講，這干礁是宗教熱情爾爾，毋閣佇清朝皇帝眼中，即款五六萬人e聚下，真容易互有心人來煽動利用，達到革命推翻清朝e組織，算講即枝莿真銳，互皇清心肝內，不時驚兮咧等，一定噯給捻掉，才下放心安呢！

　　民間佮官廳e看法無仝，這是一切災難e源頭，清朝地台灣島e兵源，佮全世界無仝款，台灣e兵有二款，一款是“官兵”，據清朝律令，一定噯用外省兵，利用伊語言習俗佮百姓無仝款，來「互相牽制互相提防」，安呢才袂軍民聯合對抗大清王朝，即款兵戰鬥力薄弱，對內鎮壓猶馬馬虎虎，對外戰爭迭迭一戰而潰。另外一款是“民間兵”，由有錢e地主頭傢，召集鄉勇，訓練兵丁來保家衛鄉，即款兵本身佮百姓粘甲真稠，戰鬥力真強，古早所說「為主公賣命，肝腦塗地在所不惜」，研究台灣歷史噯知影。台灣有二款完全無仝e兵力，抑無，判斷代誌，迭迭吓出差錯，上明顯e事例，叨是1895甲午戰爭，日本兵扑中國官兵，橫長直破卸卸叫，簡那「秋風咧掃落葉」咧，清兵真正「不堪一擊」，伊叫是台灣e兵攏是即款“官兵”，伊毋知台灣另外有一款“民間兵”，戰鬥力真強，尹吓佮鄉土田園共存亡，所以才有1896元旦芝山岩七个日本老師被殺e慘事！
　　清朝佇台灣地e官兵，分配佇縣衙無外贅，五六百人爾爾，大部份是講廣東話e外省兵，好看頭爾，無啥戰鬥力，普通人無咧給信斗，毋閣另外一款民間兵，奚叨無仝款。尹e戰鬥力強，佮鄉土共生死，佇清咸豐同治年間，台灣有幾落个民間兵e“軍閥割據”，一个是台中北屯e戴潮春，一个是霧峯林家花園系統e林文察、林文明，一个是草屯方面e洪欉家族，清朝皇城遠佇天邊，對即三派軍兵，產生矛盾e心情，一方面噯防止尹e叛變，尤其太平天國了後閣卡著驚，不時嘛草索看做蛇，另外一方面想欲利用尹來擊殺族敵，來減輕皇清e壓力，抑是直接幫忙皇清來作戰安呢！
　　皇清e矛盾，互咱台灣中部即三个大兵族，產生「人人自危」，逐傢疲疲搐驚兮咧等，毋知啥乜時瞬受攻擊，唉！台灣人自私袂曉合和（團結），皇清給分化，矛盾攻擊，結局三派總死，互清朝卯贏安呢！皇清e計畫是安呢，先利用霧峯林家e武力，來打擊北屯戴潮春，續落才閣消滅草屯洪欉，了後才閣派霧峯林家e林文察入福建扑太平天國，戰死了後，才閣來刣伊小弟林文明，即條賑算算e，清朝無幵啥乜本錢，毋閣台灣人互相殘殺，三派總滅亡，這叨是政治真可怕e所在，咱茲少年仔，真正互汝袂鐵齒咧呢！
　　1860～1870同治年間，台灣中部即三派兵丁，以霧峯林家花園e林文察、林文明兄弟，勢力上介強大，毋閣田園卡輸勢，另外佇草屯方面e洪欉家族、田園、兵丁有卡贅，毋閣武器卡醜。第三派佇豐原所在e戴潮春兵團，聲勢袂醜，毋閣兵力組成複雜，淡薄仔「烏合之眾」，戰鬥力無勇！

　　也叨草屯洪欉家族，無論田園、水源、地界、財力，攏比霧峯林家卡占優勢，即聲引起霧峯林家e生存危機感，認定講，若无先ket倒草屯洪家，安呢早慢下互洪家挾去配（被併吞），最後決定聯合清朝官方e力量，來擊殺草屯洪家續落去，即棚台灣人「自相殘殺」卸示卸眾e慪戲叨搬落去矣！開始e時瞬，官方助霧峯林文察、林文明兄弟，擊殺北屯戴潮春，戴軍雖然真贅兵，毋閣攏是「烏合之眾」，欠訓練而且指揮混亂。一聲叨去互林文察、林文明給解決撣sak，真正無三無二，是咧扑啥碗膏啦？
　　同治三年，1864八月，戴潮春敗亡了後，即嗎中部干礁偆霧峯林家佮草屯洪家「兩強並立」，人咧講「一山不容二虎」，這早慢噯生死決戰，霧峯林文明將軍，因為得著清朝官方e幫助，武器卡新卡好，有美國南北戰爭大砲相助，對草屯洪欉e兵區，日夜砲轟，互伊死傷極慘，洪欉古意人，干礁有老式土槍，到尾溜也1864九月北勢湳戰役，1865年元月萬斗六之戰，軍事大敗，伊e部下死e死、逃e逃，所有e田園水源，攏茖落林文明e勢力，即个時瞬，霧峯林家變做全台上介好額e家族。
　　清朝雖然以官方勢力幫助霧峯林文察、林文明兄弟來作戰，毋閣林家宛那噯付出慘重e代價，清朝一直命令林文察去大陸福建、浙江所在，佮太平天國作戰，安呢一方面吓凍打擊太平天國叛逆，一方面嘛吓使逼林文察死亡，橫直戴潮春、洪欉皆亡。無啥乜顧慮矣！哎！清朝e心肝赫醜，台灣人哪下戇甲袂扒癢，家己觸（dak）家己，叨安呢，林文察佇1861～1864有二擺「反攻大陸」，去福建、浙江作戰，最後佇1864，十二月二十八日戰死佇漳州萬盛關。「清庭表面褒揚，實則暗喜」，進前互林家滅亡e洪欉，戴潮春遺族，即聲歡閣慶祝，「終於」吐出心中e悶喟安呢！紲落林文明呢？
　　咱即嗎話頭分二爿，霧峯林文察雖然「反攻大陸」戰死漳州，毋閣尹小弟林文明，遂佇草屯、南投地界，扑贏洪欉勢力，「大獲全勝」，即聲擎甲掠袂稠，大尾矣，發角矣，伊是全台灣上介好額，嘛上介有兵力e人，佇清朝中葉e年代，咱台灣彰化南瑤宮，每年有大隊人馬五六萬人，行路去北港進香e風俗，伊往回二百外公里噯行七、八工，浩浩蕩蕩真正磊斗壯觀，毋閣，是按怎到百外冬後e今仔日，顛倒下變成大甲媽落新港進香？這講來話長，伊佮滿族外來政權e殖民統治有真大e關係！」
　　勇伯仔講到茲，有不止也感慨，台灣人袂曉抾和，仝心抵抗外來殖民統治，顛倒家分裂，自相殘殺，互外人「鴨母隨隻捧」，到尾溜完全滅絕，阿賢嘛聽甲心肝pipo彈，搐兮咧等叨是，續落勇伯仔又閣講「呾同治七年左右，1870年初，霧峯林家花園e林文明將軍，變做全台灣上好額上有兵權e另一號人物，伊喚水吓堅凍，財源豐富，真正至揚，得著地方人士大力e擁護，有影擎甲夯袂稠安呢，無外久e中間，林文明將軍，互縣民擁護做南瑤宮e頭傢，爐主，彼時瞬彰化縣（包含現主時e彰化、台中、南投三縣），所有e媽祖下有二十幾个，尹一致來擁護林文明仙做南瑤宮e爐主，按算1870（同治九年）三月十七日（農曆），率領五六萬信徒，行路到北港媽祖進香繞境，往回七八工，行程二百捅Kilo，這是文明仙一氏人中間上介光彩，上介至揚e代誌！

　　毋閣文明仙是土直e庄腳人，忠厚熱情有偆，伊毋知影政治烏暗e惡魔，漸漸來纏就身軀囉！文明仙一方面享受著榮華富貴，另外一方面伊嘛兜兜也行入敗亡悽慘e地界，這毋是矛盾，這是外來殖民政權必然e結果，清朝自太平天國「叛逆」了後，上驚地方武力e坐大，文明仙甚過僥擺，功高震主，清廷定著看做「眼中釘」，一定噯挽除消滅，才下安心，抑無，到時文明仙若叛變，是欲叫啥乜人去討伐？

　　真可惜，佇即个時瞬，文明仙猶一絲叨無警覺，伊認定講，我一心一意效忠清廷，嘛為大清國犧牲一个親兄弟林文察，阮兜滿門忠烈「功在黨國」，必然受著最優e「禮遇」，無外久，林文明e靠山左宗棠總督，派去甘陝服務，換滿族特物頭仔英桂，來做總督（彼時台灣猶未建省，互福建界管），尹即班人配合彰化縣令王文棨，全心全力欲來蹧躂文明仙，即聲文明仙哭苦矣，財歪矣，前途真正危險安呢！

　　霧峯林家花園e林文明將軍，得著彰化地頭百萬人士e擁護，伊身為南瑤宮媽祖廟e爐主，決定1870年3月17日，率領五六萬信徒，落北港進香e代誌，落尾也傳入官廳派（政府）英桂總督e耳空中，真正歡喜，伊認定欲來鬥爭文明仙e良機來矣！英桂即个老奸臣想出「強制禁止南瑤宮信徒到北港進香」，來為難文明仙，互伊返捯艱苦，甚至惹來殺身之禍，也叨（因為）南瑤宮落北港進香，「乃百年不可改變」e風俗，是彰化人一年中間上重要e代誌，伊若贊成命令，必然引起民眾e暴動佮流血衝突，安呢下使來嫁禍文明仙，來給求罪，伊若反對禁令，即个時瞬官方英桂，嘛下凍給辦罪，講伊違反政令，有聚眾圍城叛變之嫌，仝款犯著大罪，即聲文明仙做石磨仔心左右為難，尻倉去互椅仔夾著，真正衰兮咧等安呢。

　　同治九年，1870年三月十二日，官廳兮彰化縣府，忽然發出戒嚴令，說明「近來民間盛傳，有人（暗指文明仙）欲利用北港進香e時機，聚眾圍城謀反，可能下引起戰事，互社下不安，為著百姓安全，政府有所苦衷，今年e北港進香活動，宣佈停止，萬民必須服從，違者嚴辦」，戒嚴令一下發出，規个彰化城夯狂，人山人海氣噗噗，民氣沖天，人人奮勇毋驚生死，攏欲佮官廳兮拚一斗仔輸贏咧！唉，這南瑤官落北港進香，「乃百年習俗」，是彰化暢仔（佬），一年噹中上信要學e代誌，即个空縫來禁止，有影官廳兮看袂起彰化人，嘛侮辱著爐主文明仙安呢……

　　民眾e氣氛一直浮夯，英桂老奸臣暗中歡喜，毋閣文明仙是煩惱甲袂食袂睏e。北港進香進前四工，才發生即款代誌，有影真歹紡，文明仙夾佇官廳老奸臣佮熱誠信徒中間，有影真歹做人，若矯袂好勢，泛勢即條命休去嘛無的確，三工了後，三月十五日，官廳奸臣派「火上加油」，為著欲進一步來浮夯群眾e情緒，馬上派兵逶南瑤官e媽祖婆扣留佇觀音亭（今彰化市中華路開化寺），以武力宣示，善男信女袂使南下北港進香，看下來引起信徒e暴動未？再定文明仙e罪過，即个時瞬文明仙才「大夢初醒」，人睜神矣！伊才知影清廷e惡毒，由是汝「忠黨愛國，一廂情願」下凍比憑e，呾代誌互訪矣，是欲按怎矯才好勢？

　　彼時瞬，文明仙e民兵有七八千人，比縣衙官兵幾百人爾，武力方面贏伊黍黍，若是欲「官逼民反」來叛變，絕對優勢也優勢，猶有偆哩，毋閣伊毋敢，人咧講「形勢比人強」，頭戴人e天，腳踏人e地，佇種種不利e官勢壓迫以上，文明仙確實有萬不得已e苦衷，伊唅著目屑，決心投降官府，再三安撫茲熱情夯狂e香客信徒，叫尹噯忍耐，官廳兮誣賴咱茲百姓，欲趁北港進香來聚眾圍城謀反，咱叨卡吞忍e。今年放棄北港進香，確實有苦衷置e，再三繫失禮，抱歉安呢甡」阿賢聽到茲，心情真沈重。

　　「官廳兮英桂即陣老奸臣，看著文明仙委屈受侮辱，放棄北港進香，安呢嘛是無法度來陷害文明仙，嗯才e瞬呤（於是乎）尹又閣想起e計策欲來出招，哎！台灣人啊！汝哪下迮尼歹命啦！佛講「因果報應，婁試不爽」，少年仔啊！真正互汝袂鐵齒咧，世間代真歹講，庶當時文明仙刣洪欉家族e時瞬，手段青狠，無論大細一律處死，迮尼惡毒酷行，今仔日因果報應，反身互清朝來給汝凌治，咁有啥乜話講？」

　　「官廳兮新e步數是安呢，叫做『連環計』，尹先縛枝骨，設圈套，以拍官司e方式，『引蛇出洞』叫文明仙來官府行踏，即聲大船入港了後，再當場擊殺，刁工留一二位伊e嗣從，拚返去阿罩霧老家報凶訊，即个時瞬，按算林家下大批人馬來攻縣衙報仇，官府方面，事先給百姓預告，講土匪下聚眾攻城謀反，噯匿踮厝內，另外佇交通要點，埋伏重兵，以口袋戰術，僎便便咧dng等，按算欲一聲來滅絕林家兵力，順紲呈報北京皇城，講林家聚眾謀反，全家抄斬安呢！」即个連環計，真正惡毒，聽甲阿賢腳手內疲疲搐，真正著驚安呢。

　　彰化縣衙，命令文明仙佇3月17日半晝e時瞬，到官衙來審理舊官司e訴訟，進前一工，文明仙知影即聲去「凶多吉少」，無死嘛偆半條命，心肝頭袂按算e，「一心欲死，一心欲食米」，伊到底是欲總婁林家兵力，佮官兵一決死戰，抑是徹底投降，返庄腳做gen2頭準拄好？最後伊決定投降，干礁祈求清廷官方留一條活命互伊叨好，偆兮e代誌，人員、田園、財產……攏總獻互官府嘛無要緊……。

　　第二工，文明仙干礁帶四个衛士，叨親身赴官衙「審理官司」，無外久e中間，密室e武士盡出，刣死文明仙，文明仙身受重傷，目睭一片烏暗e時瞬，才後悔講無盡出林家兵力，佮官兵大戰一場（文明贏面卡大），清官刣死文明了後，「鬆了一口氣」，呾最後一位“軍閥”挽除矣！清朝安心矣！現場留一位文明e衛士李祥做活口，放伊返去霧峯林家報吉凶事，抴尹林家兵丁來報仇攻城，茖入官方預先e埋伏，才閣呈報北京來剷除林家勢力，文明仙死佇現主時彰化孔廟附近，時間是同治九年，1870年3月17日下晡一點左右，即个代誌離即嗎並無外遠，美國已經獨立欲100年矣，日本人占台灣1895進前e25年爾。

　　文明仙被刣，衛士李祥逃回阿罩霧林家報凶事，林家大大細細氣甲袂講了了，清朝按怎來「恩將仇報」，逐傢欲決一死戰，婁兵馬欲去縣衙報仇，毋閣林家頭人林文鳳，頭殼冷靜，伊知影代誌大條，恐驚下亡族滅種，清官ga敢刣文明以上，絕對有埋伏，伊毋敢用硬e，暫時按兵不動，清兵看無林家e人來報仇，嘛真正怨歎。即聲連環計無法度完成矣！即嗎給看，林文鳳確實是大英雄，伊e孫林獻堂是日據時代，真出名e抗日志士，做人袂醜安呢！落尾也霧峯林家對文明仙被殺e冤情，用上訴北京都察院來拍官司，拍四擺攏無結果，也叨政治事件，是欲哪有結果，抑無，官員犯罪，一延一延挽瓜就滕查落去，最後連皇帝嘛有罪哩！安呢叨規組害了了啊！
　　呾話頭分二爿，即嗎講到彰化百姓，一下聽著文明仙去互官府刣死，感覺甚超過矣，官府禁止彰化信徒，落北港進香，叨咧慘了矣，嗒有食匏仔無留種來「趕盡殺絕」？百姓方面開始反感矣，而且對官府嘛漸漸來結冤仇矣，文明仙一下死了後，發展出二項真正食力e後果，頭一項叨是，南瑤宮e北港進香代誌，雖然百年習俗宛那噯給取消，抑無百姓，見景思情，為著替爐主文明仙報仇，到時瞬五六萬信徒真實反叛官府，宛那無的確哩。所以官方絕對全力來壓制，第二點叨是北港進香e代誌，可能噯由另外e媽祖宮來擔任，尾溜也變作大甲媽祖鎮瀾宮來執行即項任務，清朝舊時彰化縣，包含現主時也彰化、台中、南投三縣，所以講大甲鎮瀾宮，嘛下使看做另外一款e彰化媽祖，也叨無顛誕哩！總講一句，南瑤宮百年習俗落北港進香，為文明仙e代誌，去夆人活活捏死，永遠滅絕矣！」
　　阿賢聽到茲，不止也感慨，連勇伯仔叨吐大喟，唉！無法度叨是無法度，頭戴人e天，腳踏人e地，總是現實生活嘛噯照顧安呢，南瑤宮進香北港e習俗，雖然互大甲媽祖鎮瀾宮落新港進香來取代，毋閣彰化父老，內心e深處真正不服。尹認定北港進香六暝七工，這是原本彰化人e專利，對大甲人搶彰化人e功能，真正憤慨。另外彰化伯仔，嘛認定落北港進香，這是幵基祖南瑤宮才是真正牌兮，鎮瀾宮不三不四，「狗肉袂就牲禮e」彰化伯仔e失落感，實在有待撫平，也叨時代e現實，有大甲媽祖落新港，定著叨無法度閣再舉辦彰化媽祖落北港，無人下參加第二擺叨著！
　　「所以講彰化阿伯e矛盾心結，實在互人真正同情，歷史e感情，尹一直幻想文明仙佮南瑤宮，看有倘活否？毋閣事實上是無可能e代誌，呾文明仙即嗎變做顏清標矣，人大箍大箍，福相福相，南瑤宮彰化媽祖變成大甲媽祖矣，這是人e天年，咱彰化暢仔算分e螺絲？無人欲給咱信斗安呢，即款心情壓抑久矣，即聲起神經質啊！夯狂矣！目睭霧霧匏仔看做菜瓜，便所看做Hotel，……彰化伯仔咧展威笑！逐傢卡閃e！文明仙返來啊！彰化媽祖返來啊！返來，返來呀……

　　也叨彰化伯仔，一直無法度放捨古早北港進香e光彩，內心e深處一直互宗教e熱情來淹沒，每年大甲媽祖逶新港奉天宮回鑾，經過咱彰化市街e時瞬，熱情e民眾，叨親象海湧安呢，瘋狂溢入去轎身來搶轎，三分鐘嘛好，五分鐘嘛好，信徒熱情「熱淚盈眶」，流血流滴，目酸鼻燒……攏無要緊，彰化伯仔流著感心興奮e目屑，「淚眼模糊」看增差去矣！啊！奚咁毋是文明仙？啊管待伊顏清標、陳清標……，唉！奚咁毋是彰媽祖，管待伊大甲媽？清水媽？搶轎啊！搶轎！來啊！來啊！……

　　大甲媽回鑾，佇彰化市街，受著熱情民眾e搶轎，雖然拍損一寡時間，毋閣鬧熱滾滾，雙方攏真光彩，這簡那山原住民咧搶婚仝款，吵吵鬧鬧，定著有卡心適，當然啦！搶轎搶了甚過頭，引起烏道肖扑鬧事，強迫強路線，這宛那無理叨是，不而顧，這下凍雙方透過地方頭兄來溝通，來改善，實在講起，大甲媽佇彰化搶轎e代誌，若是逶好e方向給看，好好規劃，顛倒是一个真好e「賣點」，互咱茲全國同胞，知影咱彰化伯仔熱情、善良、客氣，互咱e民俗宗教文化，永遠留傳落去安呢。」

　　呾勇伯講到藥，飲一嘴燒茶，有影講甲盡磅逗搭，嘴角全波安呢甡，阿賢聽到真入神，真好聽，想袂到咱台灣人e故事有迮尾精彩幼秀，咱講實e，台灣人e媽祖進香，行七工六暝，叨已經是稀罕矣！想袂到進香佮清朝官府，宛那有政治鬥爭，即款代誌「舉世無雙」，干礁咱台灣人才下拄著頭一砲爾，上尾溜又閣有懷念故主來搶轎e習俗。閣卡是紅花肖添「錦上添花」互人目睭看甲肖犮〔phua2〕，真正感心安呢！台灣人e歷史故事，噯靠家已來收集佮發揚光大，外人是無法啦！尹處處用心計較欲來肖惼（欺）叨咧袂赴矣，哪有可能來給汝幫贊安呢，哎！汝食卡醜咧！佇茲講一个上簡單e例叨好。

　　「佇台北市新公園內底（即嗎叫二二八紀念公園），原本有一間大天后宮，是台北出名e媽祖廟，1895日本外來殖民政權統治e時瞬，挑工給拆掉（即嗎變做省立博物館、希臘式建築），來消滅台灣人e民族意識，伊知影媽祖婆e信仰，佇台灣是竄筋入骨四界風行，殖民統治者一定噯來加害伊，才袂互台灣人大尾發角，洛尾也即尊大天后宮e媽祖婆，徙去三芝鄉舊街媽祖廟，叫金面媽祖，國民黨政府、民進黨政府，攏無欲給請返來，重新砌大天后宮，我咧想，尹拍算嘛毋知即个代誌e款，叨算講知影嘛無注重，橫直這是一百冬前e代誌，逐傢記池漸漸淡忘去矣，可見文化e保存，是真硬斗安呢甡。」

